
Summary

The role of the provincial office on peasant 
affairs in the territorial «volost» division under the 
reform of February 19th 1861 is analyzed in the 
article. The preliminary activities of establishing the 
provincial office on peasant affairs establishing are 
also shown. It is proved that the distribution of vil-
lages into districts («volost») was not sufficiently 
prepared. The drafts of the distributions before and 
during the reform didn’t take into account the needs 
of peasants. The organization and reorganization 
of districts («volost») during the spread of the 
reform to other categories of rural population 
depended on the political views of central and local 
authorities. It had to reduce government expenses 
and help manage those newly created administra-
tive units.

ДЗЕйНАСЦЬ ПРАфСАЮЗАЎ БЕЛАРУСІ ПА КАЛЕКТЫЎНА-
ДАГАВОРНЫМ РЭГУЛЯВАННІ ПРАЦОЎНЫХ АДНОСІН  
У ПЕРЫЯД НЭПА

Дзейсным інструментам абароны праф-
саюзнымі арганізацыямі правоў і закон-

ных інтарэсаў працоўных выступае калектыўны 
дагавор. Вялікую цікавасць уяўляе вывучэнне 
гісторыі ўзнікнення калектыўна-дагаворнага 
рэгулявання працоўных адносін у Беларусі 
ў перыяд нэпа. Гэта праблема не была прад-
метам спецыяльнага навуковага даследа-
вання, а ў агульнай літаратуры па гісторыі 
прафсаюзнага руху Беларусі ёсць нестыкоўкі 
і недакладнасці. Мэта артыкула – на аснове 
прыцягнення новых архіўных крыніц раскрыць 
ролю прафсаюзаў БССР у станаўленні 

калектыўна-дагаворнага рэгулявання працоў-
ных адносін у 1920-я гг. 

Першы айчынны вопыт калектыўна-дага-
ворнай практыкі з’явіўся яшчэ ў Расійскай 
імперыі ў пачатку XX ст., але не атрымаў 
распаўсюджання [1]. У гады «ваеннага каму-
нізму» падпісанне калектыўных дагавораў і та-
рыфных пагадненняў фактычна не практыка-
валася. Сістэма максімальнай цэнтралізацыі 
кіравання народнай гаспадаркай выключала 
магчымасць калектыўна-дагаворных пагаднен-
няў аб умовах працы. Станаўленне калектыўна-
дагаворных адносін у працоўнай сферы адбы-

валася ў час пераходу да нэпа. У новых умовах 
перабудоўвалася сістэма кіравання прамысло-
васцю, многія прадпрыемствы пераводзіліся 
на гаспадарчы разлік, была адменена ўсе-
агульная працоўная павіннасць. У гэтых абста-
вінах калектыўны дагавор стаў не толькі маг-
чымым, але і  неабходным, перш за ўсё, як акт, 
што вызначаў умовы працы, формы і памеры 
заработнай платы. 

У БССР праца па заключэнні калектыўных 
дагавораў разгарнулася ў канцы 1921 г. Па ра-
шэнні Прэзідыума Савета прафсаюзаў Бе-
ларусі (Саўпрафбела) была створана спецы-
яльная камісія, якая распрацавала прыкладны 
калектыўны дагавор. Пасля абмеркавання яго 
прафсаюзнымі арганізацыямі праект дагавора 
быў зацверджаны. Прафсаюзам было прапа-
навана, пачынаючы з 1 красавіка 1922 г., пры-
ступіць да заключэння калектыўных дагавораў, 
папярэдне абмеркаваўшы іх праекты на агуль-
ных сходах рабочых і служачых [2, с. 69, 70]. 
Увядзенне калектыўна-дагаворнай практыкі 
было звязана з пераходам ад палітыкі цэнтра-
лізаванага дзяржаўнага нарміравання аплаты 
працы да рэгулявання яе шляхам дагаворных 
адносін прафсаюзаў з гаспадарчымі органамі. 
II Усебеларускі з’езд прафсаюзаў (красавік 
1922 г.) намеціў новую лінію тарыфна-экана-
мічнай работы. У рэзалюцыі па пытанні «Урэгу-
ляванне заработнай платы і калектыўны дага-
вор» (дакладчык член Прэзідыума Саўпраф-
бела В. А. Нодэль) падкрэслівалася, што 
ў новых умовах самай правільнай формай та-
рыфнай работы з’яўляецца калектыўны дага-
вор [3, арк. 64]. 

У навуковай і навукова-папулярнай літара-
туры зацвердзілася думка, што першы калек-
тыўны дагавор у Беларусі быў заключаны ў па-
чатку 1922 г. паміж прафсаюзам хімікаў і група-
вым упраўленнем шкляной прамысловасці [4, 
с. 120; 5, с. 181; 6, с. 76–77]. Пры гэтым некато-
рыя аўтары адзначаюць, што фактычна гэта 
было тарыфнае пагадненне [7, с. 224]. Аднак 
распаўсюджанае меркаванне аб месцы і часе 
заключэння першага калектыўнага дагавора 
ў Беларусі, хутчэй за ўсё, недакладнае. Свед-
чанняў заключэння ў канцы 1921 – пачатку 
1922 г. калектыўнага дагавора паміж прафсаю-
зам хімікаў і групавым упраўленнем шкляной 
прамысловасці ў архіўных дакументах няма. 
У іх гаворка ідзе толькі пра распрацоўку і пры-
няцце тарыфу для прадпрыемстваў шкляной 
галіны. Намі ж знойдзены ў Нацыяльным архіве 
Рэспублікі Беларусь (НАРБ) дакументы, згодна 
з якімі яшчэ 7 снежня 1921 г. Сакратарыят 
Прэзідыума Саўпрафбела разгледзеў «калек-
тыўны дагавор аб аплаце працы рабочых і слу-
жачых хлебапякарні АСТ (адзінага спажывец-
кага таварыства. – А. Д.), заключаны паміж 

прафсаюзам харчавікоў і Мінскім АСТ». У па-
станове даручалася загадчыку арганізацыйнага 
аддзела Саўпрафбела С. Е. Буху па ўзгадненні 
з аддзелам нарміравання працы і  аддзелам 
аховы працы ўрэгуляваць пытанне аб выпра-
цоўцы калектыўнага дагавора, кіруючыся ка-
лектыўным дагаворам, выпрацаваным УсеЦСПС 
[8, арк. 102]. 

У другой архіўнай справе з фондаў НАРБ 
удалося знайсці тэкст гэтага калектыўнага да-
гавора. Ён утрымліваў толькі 10 пунктаў. У пер-
шым пункце ўстанаўлівалася, што пасля ска-
рачэння, з 1 снежня 1921 г. штат служачых і ра-
бочых пякарні складае 39 чалавек. Па другім 
пункце АСТ абавязвалася штодзённа дастаў-
ляць 250 пудоў мукі для выпечкі хлеба на пра-
цягу 25 працоўных дзён у месяц, па трэцім – 
выплачваць за працу здзельна 8 тыс. руб. з пу-
да мукі. Калі ж па віне АСТ не былі б дастаўлены 
мука ці паліва, яно, згодна з пунктам 4, павінна 
было аплаціць прастой. Пры далейшым ска-
рачэнні ці ліквідацыі вытворчасці АСТ абавяза-
на выплаціць ліквідацыйныя за 2 тыдні. У вы-
падку ж дадатковай патрэбы ў прадукцыі рабо-
чыя абавязваліся выпякаць хлеб у большай 
колькасці, за плату таксама 8 тыс. руб. з пуда 
мукі. У наступных пунктах утрымліваліся аба-
вязацельствы рабочых выпякаць хлеб добрай 
якасці, а АСТ – выдаць кожнаму рабочаму па 
адным пудзе хлеба ў тыдзень за плату, 
устаноўленую для другіх устаноў, якія абслу-
гоўваліся АСТ. У апошнім пункце фіксавалася, 
што разлік з калектывам служачых і рабочых 
хлебапякарні АСТ павінна рабіць 1-га і 15-га дня 
кожнага месяца [9, арк. 261]. 

3 студзеня 1922 г. у Саўпрафбеле пад стар-
шынствам загадчыка аб’яднанага аддзела эка-
номікі і нарміравання працы (ЭКАНП) В. А. Но-
дэля адбылася нарада па пытанні аплаты пра-
цы ў кааператыўных арганізацыях з удзелам 
старшыні ЦП саюза харчавікоў М. Е. Міленькага 
і іншых прафсаюзных работнікаў. У прынятай 
пастанове адзначалася, што ўсе перамовы па 
пытаннях аплаты працы павінны весціся АСТ 
і іншымі кааператыўнымі арганізацыямі вы-
ключна праз прафсаюз, а ўмовы працы ўста-
наўліваліся шляхам заключэння калектыўнага 
дагавора [10, арк. 11]. 

Асноўную ўвагу аддзел ЭКАНП Саўпраф-
бела надаваў распрацоўцы і заключэнню ка-
лектыўных дагавораў на прыватных прадпры-
емствах. Яшчэ ў канцы восені 1921 г. яго па-
пярэднік – аддзел нарміравання працы 
Саўпрафбела – правёў нараду з прадстаўнікамі 
аналагічных аддзелаў павятовых прафбюро, 
на якім быў заслуханы і абмеркаваны даклад 
В. А. Нодэля аб прыватных прадпрыемствах. 
Дакладчык адзначыў, што ў бліжэйшы час 
з’явяцца ў Беларусі ў вялікай колькасці пры-

ватныя прадпрыемствы, таму патрэбна выпра-
цаваць прыкладны калектыўны дагавор з пры-
ватнымі прадпрымальнікамі [10, арк. 15]. 
13 і 20 студзеня 1922 г. адбыліся новыя нарады 
пры ЭКАНПе Саўпрафбела па пытаннях апла-
ты працы на прыватных прадпрыемствах, 
на якіх разглядалася пытанне «Аб калектыўных 
дагаворах з прыватнымі прадпрыемствамі». 
Было прынята рашэнне: «Лічыць своечасовым 
паступовы пераход да заключэння дагавораў 
з прадпрыемствамі...» [10, арк. 4, 8]. Адным 
з першых быў заключаны 8 снежня 1921 г. 
калектыўны дагавор паміж прафсаюзам хар-
часмакавай прамысловасці і прыватным прад-
прымальнікам, уладальнікам патачна-крахмаль-
нага завода ў Мінску Марголіным [11, арк. 24]. 
Заключэнне калектыўных дагавораў на пры-
ватных прадпрыемствах мела асабліва вялікае 
значэнне для абароны інтарэсаў рабочых. 
Наймальнікі ў сваёй большасці не вельмі 
хацелі заключаць калектыўныя дагаворы, але, 
дзякуючы настойлівасці прафсаюзаў, на 1 ве-
расня 1922 г. на прыватных прадпрыемствах 
БССР былі заключаны 567 дагавораў, якія 
ахоплівалі 1599 рабочых [2, с. 72–77].

У гэты ж час пачынаецца работа па за-
ключэнні калектыўных дагавораў у Віцебскай 
і Гомельскай губернях, якія тады ўваходзілі 
ў склад РСФСР. Аддзел нарміравання працы 
Віцебскага губсаўпрофа распрацаваў тыпавы 
праект, выдзеліў пункты, якія павінны былі 
ўключацца ў калдагавор [12, с. X, 28].

На аснове распараджэння УсеЦСПС і Нар-
камата працы РСФСР Саўпрафбел і Наркамат 
працы БССР (НКПБ) прынялі пастанову і ра-
заслалі цыркуляр усім прафсаюзным органам, 
згодна з якім з 1 чэрвеня 1922 г. усе калдагаво-
ры, заключаныя ў Мінску, павінны былі рэгіст-
равацца ў НКПБ, заключаныя ў паветах – у мяс-
цовым аддзеле працы, а ўсе калдагаворы, пад-
пісаныя да 1 чэрвеня 1922 г., павінны быць 
зарэгістраваны ў міжсаюзных аб’яднаннях праф-
саюзаў. Незарэгістраваныя калдагаворы не 
мелі юрыдычнай сілы, нельга было прыцягнуць 
бакі да адказнасці ў выпадку невыканання 
абавязацельстваў [13, арк. 1]. Пры заключэнні 
калдагавораў прафсаюзныя органы павінны 
былі ўзгадняць іх змест з тарыфна-эканамічным 
аддзелам (АТЭ – былы ЭКАНП) Саўпрафбела, 
без якога органы НКПБ не прымалі калдагавор 
на рэгістрацыю [13, арк. 6]. Большасць калдага-
вораў у гэты час заключалася толькі на 2–3 ме-
сяцы, што было выклікана высокай інфляцыяй 
у краіне. Разам з тым, саюз працаўнікоў каму-
нальнай гаспадаркі заключыў дагавор з бабруй-
скай электрычнай станцыяй тэрмінам на адзін 
год – з 15 мая 1922 г. па 15 мая 1923 г. [14, арк. 1].

У новай справе было шмат цяжкасцей і ру-
халася яна марудна. З архіўных дакументаў 

вядома, што ў БССР спачатку калектыўныя да-
гаворы атрымалі большае распаўсюджанне 
на прыватных і кааператыўных прадпрыем-
ствах [15, арк. 4]. Што датычыцца дзяржаўных 
прадпрыемстваў, у першай палове 1922 г. 
пераважалі вусныя дамоўленасці, ад заклю-
чэння пісьмовых пагадненняў адміністрацыя 
амаль паўсюль адмаўлялася, баючыся ўзяць 
на сябе адказнасць, а прафсаюзы ў дачыненні 
да дзяржпрадпрыемстваў былі больш лаяль-
ныя, чым да прыватных прадпрымальнікаў, і не 
настойвалі на абавязковым заключэнні калек-
тыўных дагавораў. У справаздачы АТЭ Саў-
прафбела за красавік – май 1922 г. адзначала-
ся, што калектыўныя дагаворы заключаны 
на ўсіх прадпрыемствах мясцовага транспарту, 
у некаторых кааператыўных і іншых установах 
саюза савецкіх працаўнікоў, сельскагаспадар-
чых майстэрнях саюза Працзямлесу і намеча-
ны шэраг дагавораў у іншых саюзах [15, арк. 6]. 
Летам 1922 г., калі закончыўся тэрмін дзеяння 
першых калектыўных дагавораў, заключаных 
на 2–3 месяцы, калектыўна-дагаворнай працы 
ўвогуле не існавала: саюзы не заключалі но-
выя і не аднаўлялі старыя дагаворы, чакаючы 
новага ўраджаю, калі праясніцца сітуацыя з цэ-
намі і зарплатай, заснаванай на прадуктовым 
рацыёне. У гэты час захоўваўся ранейшы памер 
аплаты, а ў шэрагу прафсаюзаў на аснове 
перагавораў і вусных дамоўленасцей было пра-
ведзена некаторае яе павышэнне [15, арк. 9].

Справа зрушылася з месца толькі са жніўня 
1922 г. На 1 верасня 1922 г. у БССР па няпоўных 
даных (у зводку не ўвайшлі звесткі па Мазырс-
кім павеце, а таксама аб працаўніках, якія атры-
моўвалі заработную плату па дзяржбюджэту) 
было ахоплена калектыўнымі дагаворамі амаль 
15 тыс. рабочых, ці 37 % усіх членаў прафсаюзаў. 
Найвышэйшы працэнт працаўні коў, ахопленых 
калектыўнымі дагаворамі, быў у кастрычніку 
1922 г. у прафсаюзах хімікаў, металістаў і дрэва-
апрацоўшчыкаў. У наступныя месяцы ахоп ка-
лектыўнымі дагаворамі ў саюзе хімікаў знізіўся 
да 47 %, а ў саюзе ме та лістаў – да 43 %, што 
тлумачылася закрыццём шэрагу прадпрыем-
стваў і павелічэннем коль касці беспрацоўных 
членаў прафсаюзаў. У той жа час у прафсаюзе 
харчавікоў за восем месяцаў удзельная вага ра-
бочых, ахопленых калектыў нымі дагаворамі, уз-
расла з 19,6 % да 97 % [2, с. 70–78].

У працэсе станаўлення калектыўна-дага-
ворнай практыкі ў верасні 1922 г. узніклі роз-
нагалоссі паміж Саўпрафбелам і Саўнаргасам 
БССР (СНГБ) па пытанні аб тым, хто павінен 
заключаць калектыўныя дагаворы: асобныя 
групавыя ўпраўленні або Саўнаргас у цэлым. 
СНГБ настойваў на тым, што заключэнне 
калдагавораў не павінна весціся групавымі 
ўпраўленнямі ці асобнымі прадпрыемствамі, 

паколькі яны не валодаюць інфармацыяй аб 
становішчы прамысловасці краіны ў цэлым. 
Прэзідыум Саўпрафбела супраць гэтага катэ-
гарычна пярэчыў, лічыў дадзеную прычыну 
несур’ёзнай і настойваў на тым, што кожнае 
групавое ўпраўленне, якое мае права сама-
стойна нарыхтоўваць сыравіну і гандляваць 
гатовымі вырабамі, павінна мець таксама пра-
ва дамаўляцца з прафсаюзам аб памеры за-
работнай платы шляхам заключэння калек-
тыўнага дагавора. Гэтыя спрэчкі пасля рашэн-
ня прафсаюзнага органа былі перанесены 
ў інстанцыі трацейскага разбору, дзе быў пры-
няты пункт гледжання Прэзідыума Саўпраф-
бела. Практыка далейшай калектыўна-дага-
ворнай работы пацвердзіла правільнасць пазі-
цыі прафсаюзаў па гэтым пытанні [2, с. 70].

На канец сакавіка 1923 г. у БССР калек-
тыўнымі дагаворамі было ахоплена ўжо 
25 350 чал., або 55 % усіх рабочых і служачых. 
Акрамя таго, з 1 красавіка 1923 г. у шэрагу 
прафсаюзаў (працаўнікоў народнага харчаван-
ня, камунальнай гаспадаркі) пачалася кампанія 
па заключэнні тарыфных пагадненняў з наймаль-
нікамі рабочых-адзіночак. З улікам гэтых абста-
він удзельная вага членаў прафсаюзаў, ахоп-
леных калектыўнымі дагаворамі і тарыфнымі 
пагадненнямі, да сярэдзіны 1923 г. узрасла да 
75 % [2, с. 70].

Прававую аснову для сістэмы калектыўна-
дагаворнай работы склаў новы Кодэкс законаў 
аб працы РСФСР, прыняты ў лістападзе 1922 г. 
Яго дзеянне было афіцыйна распаўсюджана 
і на тэрыторыю БССР [16]. У якасці боку, які 
заключаў калектыўны дагавор і прадстаўляў 
працуючых па найме па ўсіх пытаннях працы 
і быту, выступалі прафсаюзы (арт. 151). Неза-
доўга да гэтага, у жніўні 1922 г., СНК РСФСР 
выдаў Дэкрэт «Аб калектыўных дагаворах» 
[17]. Калектыўныя дагаворы насілі характар 
узаемных абавязацельстваў. Прафсаюзы ад 
імя рабочых абавязваліся забяспечыць выка-
нанне прамфінплана прадпрыемстваў і павы-
сіць прадукцыйнасць працы, адміністрацыя – 
узняць заработную плату да вызначанага 
ўзроўню, адпаведна выдзеленым фондам, па-
лепшыць ахову працы і г. д. У першыя гады ўлік 
калектыўных дагавораў праводзіўся кожныя 4, 
6 месяцаў. У 1924 г. было вырашана право-
дзіць яго адзін раз у год. 

Імкненне да цэнтралізацыі працэсу пад-
рыхтоўкі і падпісання калектыўных дагавораў, 
канцэнтрацыі важнейшых функцый у кіруючых 
органах прафсаюзаў было характэрнай з’явай 
у краіне да сярэдзіны 1924 г. У гэты час пера-
важалі генеральныя калектыўныя дагаворы, 
якія распаўсюджвалі сваё дзеянне на некалькі 
вытворчых аб’яднанняў і нават цэлыя галіны 
прамысловасці. УсеЦСПС дэклараваў абавязко-

вае абмеркаванне праектаў дагавораў на агуль-
ных і дэлегацкіх сходах працоўных, а таксама 
на пасяджэннях фабрычна-заводскіх камі-
тэтаў, але схема падпісання генеральных 
дагавораў фактычна выключала магчымасць 
удзелу ў іх распрацоўцы не толькі рабочых – 
радавых членаў прафсаюза, якія працавалі 
на тым ці іншым дзяржаўным прадпрыемстве, 
але нават прадстаўнікоў пярвічных прафсаюз-
ных арганізацый. Гэта, з аднаго боку, падрыва-
ла аўтарытэт мясцовых прафсаюзаў у вачах 
працоўных і наймальнікаў, з другога  – выклікала 
апатыю i абыякавасць сярод рабочых. Неда-
сканаласць такой сістэмы хутка стала віда-
вочнай і прымусіла прафсаюзы ад яе адмо-
віцца. У другой палове 1924 г. пачаўся працэс 
дэцэнтралізацыі калектыўных дагавораў. За 
тры наступныя гады колькасць генеральных 
дагавораў не змянілася, а лакальных павялі-
чылася ў два разы. Перамяшчэнне акцэнту 
на рэгіянальны і мясцовы ўзровень змяніла 
сам парадак прыняцця калектыўных дагавораў. 
Яны пачалі заключацца непасрэдна на  буйных 
і сярэдніх прадпрыемствах паміж адміністра-
цыяй і прафсаюзным камітэтам. Адметнай ры-
сай калектыўна-дагаворнай практыкі сярэдзіны 
і другой паловы 20-х гг. становіцца ўдзел рабо-
чых мас у выпрацоўцы ўмоў дагавораў. Расце 
колькасць агульных сходаў і канферэнцый, 
на якіх абмяркоўваліся калектыўныя дагаворы. 
Нават генеральныя дагаворы, якія распаўсю-
джваліся на многія рэгіёны краіны і ахоплівалі 
тысячы рабочых, папярэдне прапрацоўваліся 
на месцах. Заключаліся калектыўныя дагаво-
ры, як правіла, у прававой частцы на год, у та-
рыфнай – на 6 месяцаў.

Шырокае абмеркаванне праектаў калек-
тыўных дагавораў, уцягненне рабочых у гэты 
працэс было вынікам не толькі дэцэнтралізацыі 
дагаворнай справы. Пачынаючы з 1924 г., ад-
ным з прыярытэтных кірункаў палітыкі ў сферы 
працоўных адносін становіцца прыцягненне 
рабочых і іх арганізацый да кіравання вытвор-
часцю. Да сярэдзіны 20-х гг. прамысловасць 
у асноўным была адноўлена і паўстала пытан-
не аб назапашанні сродкаў для яе далейшага 
развіцця. Была пастаўлена задача павысіць 
прадукцыйнасць працы і знізіць сабекошт 
прадукцыі. Паколькі гэтыя задачы вырашаліся 
гаспадарнікамі ў асноўным за кошт рабочых, 
натуральна, гэта выклікала іх нездаволенасць. 
Абмеркаванне змяненняў у дагаворах, растлу-
мачальная работа адміністрацыі і фабрычна-
заводскіх камітэтаў аб стане спраў на прад-
прыемстве і ў прамысловасці закліканы былі 
зменшыць сацыяльную напружанасць. Непас-
рэднае прыцягненне рабочых да распрацоўкі 
дагавораў, падрабязнае азнаямленне іх з па-
зіцыяй прафсаюзаў і гаспадарнікаў, з вытвор-

чымі паказчыкамі змяніла адносіны рабочых 
да заключэння калектыўных дагавораў. У па-
раўнанні з першай паловай 20-х гг. яны 
праяўляюць больш актыўны ўдзел у абмер-
каванні памеру заработнай платы, норм аховы 
працы, адлічэнняў на культурна-масавую рабо-
ту і г. д. У выпадку недасягнення згоды ў ходзе 
перамоў спрэчку перадавалі на разгляд у пры-
мірыцельныя камеры і трацейскія суды, арга-
нізаваныя пры органах Наркамата працы. Ка-
лектыўныя дагаворы мелі вялікае значэнне, 
па-першае, для дэмакратызацыі сацыяльна-
працоўных адносін; па-другое, пры заключэнні 
калектыўных дагавораў часам значна паляп-
шаліся ўмовы працы рабочых у параўнанні 
з дзяржаўным мінімумам, зафіксаваным пра-
цоўным заканадаўствам.

Па стане на 31 студзеня 1925 г. калдага-
ворамі (ці «калектыўнымі ўмовамі», як іх 
называлі ў час беларусізацыі) па БССР было 
ахоплена ўжо 73 254 рабочых і служачых, што 
складала 75 % усіх працуючых. Не ахоплены 
былі, галоўным чынам, служачыя ўстаноў 
дзяржаўнага і мясцовага бюджэту, а таксама 
да 400 рабочых, занятых у працкалектывах, 
якія ствараліся для працаўладкавання бес-
працоўных. У 1925 г. колькасць ахопленых 
калдагаворамі значна павялічылася і перавы-
сіла 128 тыс. чалавек. Так, у прафсаюзе хімікаў 
былі ахоплены дагаворамі ўсе працаўнікі, саю-
зе дрэваапрацоўшчыкаў – амаль 100 %, саюзе 
харчавікоў – 95,1 % і г. д. Праекты калектыўных 
дагавораў папярэдне ўзгадняліся галіновымі 
прафсаюзамі з ЦСПСБ, дзякуючы чаму ўда-
лося пазбегнуць шэрага памылак у вызначэнні 
норм выпрацоўкі і здзельных расцэнак. У боль-
шасці калектыўных умоў была прадугледжана 
пеня за несвоечасовую выплату заробку [18, 
арк. 32; 19, с. 73, 74]. 

10 ліпеня 1925 г. на пасяджэнні Прэзідыума 
ЦСПСБ было разгледжана пытанне «Аб па-
радку заключэння калектыўных дагавораў 
у раёнах». Згодна з рашэннямі, прынятымі 
на Усебеларускай нарадзе па рабоце ў вёсцы, 
калектыўныя дагаворы ў раёнах павінны былі 
заключацца па ўпаўнаважанні акружных аддзя-
ленняў прафсаюзаў раймясцкамамі і батрацкімі 
камітэтамі, а там, дзе іх не было, – прафупаў-
наважаным. Анагічную пастанову па пытанні 
заключэння калектыўных дагавораў і тарыф-
ных пагадненняў прыняло Цэнтральнае праў-
ленне (ЦП) саюза харчавікоў Беларусі. Аднак 
з боку ЦК прафсаюза з Масквы паступіла пра-
панова Беларускаму ЦП саюза харчавікоў 
адмяніць рашэнне пленума па прычыне, што 
нібы тым самым акружныя аддзяленні прафса-
юза пазбаўляюцца значнай часткі іх працы. 
У Маскве хацелі захаваць ранейшую практыку 
заключэння калектыўных дагавораў, але Прэ-

зідыум ЦСПСБ прапанаваў ЦП саюза харча-
вікоў устрымацца ад правядзення ў жыццё ўка-
занняў ЦК прафсаюза па гэтым пытанні і адна-
часова спецыяльнай запіскай узняў перад 
УсеЦСПС пытанне аб неабходнасці правя-
дзення ў жыццё рашэнняў Усебеларускай на-
рады па рабоце ў вёсцы і Прэзідыума ЦСПСБ 
[20, арк. 123]. 

Разам з тым, у практыцы калектыўна-дага-
ворнай работы ў бюджэтных установах праф-
саюзы сустракаліся з вялікімі цяжкасцямі і не-
жаданнем іх кіраўнікоў заключаць дагавор 
на той падставе, што «зарплата нарміравана, 
а аб астатнім нечага гаварыць». Аднак у выніку 
ўпартай і настойлівай работы прафсаюзы ўсё 
ж дасягнулі некаторых станоўчых вынікаў у гэ-
тай сферы. Напрыклад, ахоп калдагаворамі па 
саюзе Медсанпрацы ўзрос з 16,6 % на 1 ка-
стрычніка 1925 г. да 61,2 % на 1 студзеня 
1927 г., па саюзе саўгандальслужачых – адпа-
ведна з 30,5 % да 54,9 % [21, с. 67]. 

У кастрычніцкай калдагаворнай кампаніі 
1926 г. прафсаюзы дабіліся шэрага новых 
сур’ёзных дасягненняў. Ахоп калдагаворамі 
працуючых узрос з 61,5 % да 70,2 % на 1 сту-
дзеня 1927 г., а  разам з Гомельшчынай, якая 
ўвайшла ў склад БССР у выніку другога 
ўзбуйнення ў снежні 1926 г., – да 71,5 %. Знач-
на палепшылася прапрацоўка, узмацнілася 
эка намічная абгрунтаванасць калектыўных 
дагавораў. Недахопам з’яўлялася празмернае 
зацягванне калектыўна-дагаворнай кампаніі  – 
да сакавіка 1927 г., галоўнымі прычынамі чаго 
былі затрымка ў працы ўрадавай камісіі па 
планаванні заработнай платы, позняя рассыл-
ка ВСНГБ узгодненага з ЦСПСБ дырэктыўнага 
пісьма, зацяглы характар перамоў і г. д. [21, с. 59]. 

У пачатковы перыяд індустрыялізацыі не-
каторыя гаспадарчыя органы няправільна 
зразумелі прыняты ў красавіку 1926 г. лозунг 
барацьбы за рэжым эканоміі. Яны імкнуліся 
да перагляду калектыўных дагавораў, вы-
лучалі патрабаваннні аб змяншэнні працэнта 
адлічэнняў на сацыяльна-культурныя патрэ-
бы. У сувязі з гэтым на нарадзе ў ЦСПСБ 
у чэрвені 1926 г. было разгледжана пытанне 
«Аб цяжкасцях дагаворнай работы саюзаў 
у сувязі са скрыўленнем правядзення ў жыццё 
рэжыму эканоміі з боку многіх дзяржаўных 
органаў». Фабзаўкамы прафсаюзаў атрымалі 
ўказанне ЦСПСБ не перазаключаць калек-
тыўныя дагаворы, калі яны ўтрымліваюць пат-
рабаванні, якія ўшчамляюць правы рабочых 
[22, арк. 2; 23, с. 39].

Прафсаюзы сумесна з гаспадарчымі орга-
намі распрацоўвалі тыпавыя калектыўныя да-
гаворы, інструкцыі па арганізацыі калдагавор-
ных кампаній, праводзілі сумесныя нарады па 
абмеркаванні калектыўных дагавораў. Расла 

актыўнасць рабочых і служачых пры абмер-
каванні зместу калектыўных дагавораў. Заклю-
чэнне іх мела вялікае значэнне для далучэння 
рабочых да кіравання вытворчасцю, з’яўлялася 
важным сродкам паляпшэння матэрыяльнага 
дабрабыту працоўных. Калі ў 1921 г. сярэдні 
заробак рабочых за месяц складаў 7 руб. 
90 кап., то ў 1926/27 гаспадарчым годзе – 
23 руб. 60 кап. (з пералікам у чырвоныя рублі) 
[24, с.168]. 

Аднак некаторыя прафарганізацыі неда-
статкова прыцягвалі членаў прафсаюзаў да 
абмеркавання праектаў дагавароў; наведван-
не сходаў на шэрагу прадпрыемстваў склада-
ла толькі 47–66 %. Мелі месца выпадкі адмо-
вы рабочых прызнаць падпісаны бакамі дага-
вор [25, арк. 11]. Здараліся канфлікты на глебе 
заключэння калектыўных дагавораў. Так, га-
спадарчыя кіраўнікі Лесбела выставілі ў 1928 г. 
патрабаванне, каб дагавор распаўсюджваўся 
толькі на пастаянных рабочых. Гэта пагоршы-
ла б становішча часовых рабочых. У прыміры-
цельнай камеры дамовіліся распаўсюдзіць 
дагавор і на часовых рабочых, непасрэдна за-
нятых на вытворчасці і ў падсобных цэхах 
прадпрыемстваў. У Гарбарным трэсце спрэч-
ка ўзнікла, у прыватнасці, аб прадастаўленні 
памяшкання для фабкама прафсаюза ў вы-
падку, калі той знаходзіцца за межамі тэ-
рыторыі прадпрыемства. У прымірыцельнай 
камеры дамовіліся аб станоўчым вырашэнні 
пытання; таксама згадзіліся з прапановай 
прафсаюза аб аплаце прастояў не па віне ра-
бочых, калі прастоі былі больш за 15 хвілін 
[25, арк. 40–41]. Меліся і асобныя выпадкі, 
калі прафсаюзы высоўвалі беспадстаўныя 
патрабаванні, напрыклад, павелічэння чарго-
вых водпускаў [25, арк. 42]. 

У калектыўных дагаворах вялікая ўвага на-
давалася пытанням аховы працы і тэхнікі бяс-
пекі. Па ініцыятыве прафсаюзаў ствараўся 
інстытут грамадскіх інспектараў па ахове пра-
цы на прадпрыемствах. Ім дазвалялася ў любы 
час наведваць цэхі, аддзелы, інтэрнаты, стало-
выя прадпрыемстваў для праверкі выканання 
патрабаванняў КЗаП, калектыўных дагавораў 
і правілаў унутранага распарадку, удзельнічаць 
у распрацоўцы планаў па ахове працы. Аднак 
на некаторых прадпрыемствах сродкі на ахову 
працы амаль не выкарыстоўваліся. Таму 
Прэзідыум ЦСПСБ прымаў пастановы аб пры-
цягненні да адказнасці за невыкананне абавя-
зацельстваў па ахове працы ў калектыўных 
дагаворах кіраўнікоў такіх прадпрыемстваў [23, 
с. 91].

Завяршэнне аднаўлення народнай гаспа-
даркі і ажыццяўленне індустрыялізацыі стварылі 
ўмовы для ўздыму матэрыяльнага ўзроўню жыц-
ця працоўных. У рэалізацыі гэтай задачы важнае 

значэнне мела калектыўна-дагаворная работа. 
Пры правядзенні дзяржавай мерапры-емстваў 
па павышэнні заработнай платы прафсаюзы 
ўзялі на сябе працу па ўдасканальванні та-
рыфнай сістэмы, кантроль за налічэннем і вы-
платай заробку. ЦК галіновых прафсаюзаў 
распрацавалі новыя тарыфы, якія ўлічвалі 
асаблівасці развіцця эканомікі, узровень арга-
нізацыі вытворчасці. У канцы 1927 г. гэтыя та-
рыфы былі зацверджаны УсеЦСПС. Інды-
відуальная і калектыўная матэрыяльная за-
цікаўленасць, заахвочванне руплівых працаўні-
коў сталі ключавымі элементамі палітыкі заработ-
най платы. Асновай яе быў апераджальны рост 
прадукцыйнасці працы. Аднак у ходзе тарыф-
най рэформы 1928 г. прафсаюзы здалі свае 
пазіцыі па абароне эканамічных правоў работ-
нікаў, павярнуліся «тварам да вытворчасці» 
пры правядзенні рэжыму эканоміі; у прамыс-
ловасці быў ажыццёўлены канчатковы пера-
ход да прамога дзяржаўнага рэгулявання зар-
платы, што зніжала неабходнасць калектыўных 
дагавароў. На рубяжы 20–30-х гг. сацыяльна-
працоўнай сферы канчаткова зацвердзіліся 
камандна-адміністрацыйныя метады кіравання, 
намецілася тэндэнцыя недаацэнкі калектыўных 
дагавароў і пагадненняў. Рашаючае значэнне 
для змянення іх ролі і характару мела пастано-
ва ЦК УсеКП (б) ад 20 кастрычніка 1929 г. «Аб 
калдагаворнай кампаніі на 1929/1930 год». 
Атрымалі распаўсюджванне дырэктыўныя 
пісьмы кіруючых партыйна-ўрадавых і прафса-
юзных органаў адносна прадмета і працэдуры 
перамоў, зместу калектыўных дагавораў. У іх 
у абавязковым парадку рэкамендавалася ўклю-
чаць абавязацельствы па выкананні і пера-
выкананні прамфінпланаў прадпрыемстваў, 
заданняў па росту прадукцыйнасці працы, раз-
гортванні ўдарніцтва і сацыялістычнага спа-
борніцтва [27, с. 88]. Згортванне нэпа і адзяр-
жаўленне прафсаюзаў паступова выцеснілі 
калектыўныя перамовы як спосаб узгаднення 
інтарэсаў розных сацыяльных груп і калек-
тыўныя дагаворы як форму рэгулявання ўмоў 
на рынку працы. У 1933 г. было праведзена 
апошняе масавае перазаключэнне калектыў-
ных дагавораў [28], а потым яны ўвогуле не 
заключаліся па прычыне цэнтралізаванага рэ-
гулявання заработнай платы. Аднаўленне 
калектыўна-дагаворнай працы адбылося толь кі 
пасля вайны, у 1947 г. [29].

Такім чынам, у пачатку нэпа ў БССР па 
ініцыятыве прафсаюзаў узнікла і атрымала 
развіццё калектыўна-дагаворная практыка рэ-
гулявання працоўных адносін. Яна садзей-
нічала паляпшэнню ўмоў працы рабочых і слу-
жачых, зніжэнню колькасці працоўных канф-
ліктаў. Калектыўныя дагаворы ўтрымлівалі 
ў сабе элементы сацыяльнага партнёрства, 

з’яўляліся адной з форм далучэння працоўных 
да кіравання вытворчасцю. Савецкі вопыт ка-
лектыўна-дагаворнай практыкі не страціў свай-
го значэння і можа быць выкарыстаны на су-
часным этапе ў практыцы сацыяльнага парт-
нёрства ў Рэспубліцы Беларусь з улікам 
сённяшніх рэалій рыначнай эканомікі. 

Summary

On the basis of new archival sources the author 
analyzes the activity of Trade Unions of Belarus on 
using of collective agreements in the practice of 
labour relations in the NEP period. It has been 
shown that the collective bargaining practice has 
originated in the BSSR in the end of 1921 and was 
widespread more in private and cooperative enter-
prises rather than state-owned оnes (enterprises) 
as declared in the historical and historico-economic 
literature. The statistical data on the growth of cov-
erage by collective agreements of workers and 
employees and their participation in the discussion 
of the draft agreements are presented. Problems in 
collective bargaining, attempts of its improvement 
are marked. It is shown that collective contract regu-
lation of labour relations with participation of trade 
unions helped to improve the working conditions, 
reduce the number of labour disputes. Collective 
agreements contained elements of social partner-
ship, the were a form of involvement of workers into 
production management.

